
Иран ядролық бағдарламасының тарихи ретроспективасы

Аңдатпа. Бұл мақалада Иран ядролық бағдарламасының даму тарихы қарастылырып, түрлі 
кезеңдердегі ерекшеліктері айқындалған. Иран айналасындағы мəселе аймақтағы, тіпті əлемдегі тек 
саяси ғана емес, экономикалық үрдістерге де ықпал етеді. Иран ядролық бағдарламасы айналасында 
қалыптасқан жағдайды түсіну үшін оның даму тарихын жете зерттеу қажет, бұл өз кезегінде себеп-
салдарлық байланыстарды айқындап, Иран ядролық бағдарламасының даму заңдылықтары жəне 
оның саяси жағдайға ықпалын анықтауға мүмкіндік береді.
Түйін сөздер: Иран, ядролық қару таратпау тəртібі, ядролық бағдарлама, атом энергетикасы, тарихи 
кезеңдер.

Иран ядролық бағдарламасы – соңғы он 
жылдан астам уақытта қазіргі қауіпсіздікке қатер 
туғызатын жəне бүкіл ядролық қару таратпау 
тəртібінің дағдарысына тікелей байланысы бар, 
халықаралық қауымдастықтың күн тəртібінен 
түспейтін өзекті де өткір мəселе. Атом энергия-
сы жөніндегі халықаралық агенттік 2003 жылы 
өткізген қосымша тексерістер барысында Иран 
Ислам Республикасы бейбіт атом энергетикасы-
мен қатар, ядролық қаруды жасауға негіз бола ала-
тын толық ядролық жанармай циклін қарқынды 
құру үрдісін жүзеге асырып отырға   нын анық-
тады. Осындай мəлімдеме, əрине, Тегеранға 
бейбіт ядролық бағдарламасымен өзінің шын 
ниеттерін бүркемелейтін мемлекет ретінде күдік 
түсірді. Ядролық қаруды құру – 2003 жылдан бері 
ұдайы халықаралық қауымдастықтың Тегеранға 
тағылатын жəне Иран мемлекетінің басты 
тұлғаларымен жоққа шығарылатын айып. Деген-
мен Иранның осы мəселеге қатысты ұстанымы 
тұрақты əрі айқын жəне уақыт көрсеткендей, 
мемлекет үшін едəуір тиімді болып келеді. Бір 
жағынан, Тегеран Ядролық қаруды таратпау 
туралы Шарттың негізгі қағидаларына сəйкес 
саясатты жүзеге асырып отыр жəне осыған 
орай аталған құжаттың IV бабына сəйкес 
өзінің бейбіт ядролық энергетиканы дамытуға 
құқығын пайдаланғысы келеді. Екінші жағынан, 
Иран ядролық бағдарламасына қатысты көп-

теген нормативті-құқықтық айғақтары бар 
халықаралық қауымдастықпен диалог орнатуға 
сырттай дайын екеніне қарамастан, Иран Ислам 
Республикасы толық ядролық жанармай циклін 
құру жобасынан бірде-бір қадам кері шегінбеді. 

Иранның қазіргі кездегі ядролық энерге-
тиканы дамыту бағдарламасының негізі Шах 
кезеңінде (1950 жылдар басы – 1970 жыл-
дар аяғы) салынған еді. Иран Ислам Рес пуб-
ликасының атом бағдарламасы 1957 жылы 
АҚШ-пен «Бейбітшілік үшін атом» атты 
бағдарлама шеңберінде атом энергиясын 
бейбіт пайдалануда ынтымақтастық жөніндегі 
келісімге қол қоюдан бастау алады [1]. Бұл 
келісімге сəйкес, Вашингтон Иранға ядролық 
энергетика саласын дамытуға қажетті ядролық 
қондырғылар, құрал-жабдықтар жеткізу мен ма-
мандарды дайындауға міндеттенді. Иран шахы 
Мохамед Реза Пехлеви экономикалық кешенді 
əртараптандыру бағдарламасының басты бағыты 
ретінде атом энергетикасын дамытуды мақсат 
етті. Бұл, əрине, сол кездері Кеңестік үкіметтен 
төнген сыртқы қауіптен қорғану жəне Парсы 
бұғазында аймақтық көшбасшы рөліне ие болу 
ниетіне тікелей байланысты. Иранның ядролық 
бағдарламасы толығымен шетел серіктестеріне 
сүйенген деп айтсақ, қателеспейміз. 1967 
жылы АҚШ Тегеран ядролық ғылыми-зерттеу 
орталығына 5 МВт қуаты бар реакторды 

жеткізіп, оның іске қосылуы 1968 жылы жүзеге 
асырылды. Ядролық жанармай ретінде 93 % 
деңгейінде байытылған уран, яғни іс жүзінде 
ядролық қару-жарақ материалы пайдаланды [2]. 
Осылайша, Ирандағы атом энергетикасын да-
мыту үшін ғылыми-техникалық база қалыптасу 
үдерісі басталды. 

Осы жерде айта кететініміз – 1970 жыл-
дардың ортасында АҚШ Иранядролық энерге-
тикасын дамыту бағдарламасына еш қарсылық 
көрсетпеді, тіпті Иранның тұйық ядролық жа-
нармай циклін құруына қарсы пікір айтпады. 
АҚШ ұлттық қауіпсіздік Кеңесінің құжаттарына 
сүйенсек, Иран жағына жоғарыда атап 
көрсетілген көмекке қоса ядролық жанармай 
циклін құруға қол ұшы ұсынылды [2]. 

Атом энергетикасын дамыту бағдарламасын 
жүзеге асыру үшін 1974 жылы Иранның ядро-
лық энергиясы жөніндегі Ұйымы құрылған. 
Ұйымның жарғысына сəйкес, оның негізгі функ-
циялары:

– елдің энергетикалық мұқтаждығын 
қанағаттандыру мақсатында ядролық энергияны 
пайдалану;

– атом реакторларын салуға қажетті техноло-
гияларды игеру;

– тұйық ядролық жанармай циклін құруға 
қажетті технологияларды игеру;

– «ядролық» технологияларды өндірістік, 
ауылшаруашылық жəне медициналық мақсат-
тарда пайдалану;

– адам мен қоршаған ортаны радиация 
əсерінен қорғау [3].

1974 жылғы ядролық энергетиканы дамыту 
жоспары бойынша Иранды ядролық технология-
мен жабдықтаушы елдер болып АҚШ-пен қатар 
Франция, ГФР болу керек еді. Франция, ГФР,  
АҚШ елдерімен осыған байланысты келісімдер 
1974-1977 жж. жасалды [4]. 1974 жылы Иран 
«Eurodif» халықаралық консорциумнан 1 млрд. 
долларға Трикастанда (Франция) салынып 
жатқан уранды байытатын газодиффузиялық 
зауыттың 10%-дық акция пакетін сатып алып, 
нəтижесінде Иран 1000 МВт қуаты бар 8-10 
дана ядролық реакторы үшін жыл сайын уран-
ды байыту мүмкіндігіне ие болды. Келісім 
нəтижесінде Иран зауыт өнімін сатып алу мен 
консорциум дамытатын жаңа байыту техно-
логиясына қол жеткізуге мүмкіндік алды [5]. 
АЭС-ті салу бойынша Иранның ядролық энер-
гиясы жөніндегі Ұйымы мен «Крафтверк Юни-

он» батысгермандық фирмасы арасындағы 
алғашқы келісім де 1974 жылы жасалды. Бұл 
құжатқа сəйкес, қуаты 1300МВт екі реакто-
ры бар АЭС-ті Иранның оңтүстігінде, Бушер-
ге жақын жерде орналастыру жоспарланды 
[1,565-563 б.]. 1976 жылдың қазан айында Те-
геран қаласында Франция президенті Жискар 
д’Эстен өндірістік жəне экономикалық даму 
саласындағы ынтымақтастық жөніндегі фран-
ко-иран келісіміне қол қойды [1, 562-б.]. Бұл 
келісім шеңберінде Иран территориясында 
жоспардағы АЭС құрылысында Францияның 
қатысуы қарастырылды. Иран мамандарының 
бірқатар Африка елдерімен (Нигер, Габон, Зам-
бия) келіссөздер жүргізудің жемісі ретінде Иран 
700 млн. долларға Намибияда уран кенішін да-
мытатын «Rossing Uranuim Ltd» компаниясының 
15%-дық акция пакетін сатып алды [ 5, 37-б.]. 

Көптеген Ирандық мамандар ядролық фи-
зика саласы бойынша АҚШ пен Батыс Еу-
ропа – Бельгия, Ұлыбритания, Батыс Гер-
мания, Италия, Швейцария мен Францияда 
білім алып, дайындалды. 1974 жылы Исфа-
ханда француз мамандарының қатысуымен 
Ядролық зерттеу Орталығын салу жұмыстары 
қолға алынды [6]. Ал америкалық жетекші 
техникалық университеттің бірі – Массачусетс 
технологиялық университетінде атом энергети-
касы саласындағы иран мамандарын дайындай-
тын арнайы бағдарлама жүзеге асырылды [7]. 

Энергетикалық базаны əртараптандыруды 
1994 жылға дейін жүзеге асыру жоспарлан-
ды. Алайда 1978-1979 жж. Иран Ислам Рес-
бупликасында орын алған революция салда-
рынан ядролық энергетика жөніндегі жоба 
мақсаттарының көбісі жүзеге аспай, жұмыс 
тоқтатылды. 

Осыдан бастап елдің ядролық бағдарлама-
сында екінші кезең – Ислам революция-
сы мен «хомейнизация» үдерісі басталды. 
Елдің ядролық инфрақұрылымы əлі де болса 
бастапқы жағдайдан алысқа ұзап кетпеді. Те-
геранда студенттердің америкалық елшіліктің 
52 қызметкерін кепілге тұтқындау салдарынан 
Иран-АҚШ дипломатиялық қатынастардың 
үзілуі елдің атом энергетикасын дамытуын біраз 
уақытқа тоқтатты [8]. Иранға атомдық энер-
гетиканы дамыту бағдарламасы туралы 1980 
жылдардың соңынан – сегізжылдық иран-ирак 
соғысы аяқталғанға дейін ұмытуға тура келді. 

Елдегі қаржы тапшылығы да атом энергетикасын 
дамыту бағдарламасын одан əрі жалғастыруға 
еш мүмкіншілік бермеді.

АҚШ-пен қарама-қайшылықтың, сонымен 
қатар иран-ирақ қақтығысы деңгейінің өсуі сал-
дарынан Иран Ислам Республикасының бұрынғы 
президенті А.А. Хашеми-Рафсанджани қол 
қойған құпия директива жүзеге аса бас тады, 
ол бойынша ядролық қаруды иемдену – Теге-
ранда исламдық тəртіпті сақтап қалудың басты 
кепілі. Иранда атом кешенін қайта инвес тициялау 
қажеттілігі келесі факторларлармен түсіндірілді:

– Бағдадты екі алып державаның қолдауы, 
əсіресе озық технология мен қару-жарақпен 
жаб дықтау мəселесі;

– Ирак əскерлерінің нəтижелі жəне «жа-
зық сыз» химиялық қаруды қолдануы;

– Бушер АЭС құрылысына бірнеше мил-
лиард доллардың салынуы (5,3 млрд неміс мар-
касы немесе 1,4 млрд. доллар) [9]. 

– Экологиялық мəселелер немесе қауіп-
сіздік шараларына сəйкес көміртек отынын 
пайдалана алмау оған толық тəуелділіктегі елді 
энергетикалық дағдарысқа апарады;

– 2010 жылға қарай Ирандағы электрэнер-
гиясын тұтыну деңгейінің өсуі салдарынан мұ-
най өндірісі тек ұлттық мұқтаждықтарға бағы т-
талып, экспорттауға жағдайы болмайды [10].

1982 жылы Иран Мəжілісінің спикері 
А.А. Ха шеми-Рафсанджани өз мəлімдеуінде 
«Иран «техникалық тəуелсіздікке қол жеткізу 
керек» деген болатын. 1983 жылы соғыс ба-
рысында ирак авиациясы шабуылдарының 
Бушердегі салдарларына баға беріп, құрылысты 
аяқтау мүмкіндіктерін зерттеу үшін неміс ма-
мандары шақырылды. АЭС құрылысын аяқтау 
жолдарының бірі – Аргентина, Испания, ГФР 
компанияларынан тұратын халықаралық кон-
сорциумның көмегін сұрау. Алайда АҚШ-тың 
Еуропа елдеріне деген қысымы салдарынан 
бұл жобаның іске аспайтындығы алдын ала 
белгілі болған. 1984 жылғы АҚШ Конгресінің 
технологияларға баға беру Басқармасының ба-
яндамасында «Иранның жаңартылған ядролық 
бағдарламасы революцияға дейінгі негізі 
салынған техникалық базаға ғана сүйенетін 
болады» деп белгіленді. Осыған орай, Иран 
өз бетінше ядролық қару-жарақты жасауға 
қабілетсіз деп танылды. 

1980 жылдардың екінші жартысында Иран 
еуропалық елдермен байланыстарды толық 

деңгейде қайта орнатудың мүмкін еместігін 
түсініп, ядролық салада шамалы дамыған ел-
дермен қарым-қатынас орнатуға бет бұрды. Со-
нымен қатар Иран ядролық технологияларға ие 
болу үшін қара нарық қызметіне арқа сүйгені 
туралы мəліметтер бар. 1987 жылы Иран мен 
Пəкістан уранды центрифугалық байыту сала-
сында ынтымақтастық жөнінде келісімге қол 
қойды. Нəтижесінде Иран 1995 жылға қарай Р-1 
центрифугаларының 500 данасын иеленді [5, 42-
44 б.].

1992 жылы қыркүйек айында Иран мен 
Қытай арасында атом энергетика саласында 
ынтымақтасу жөнінде хаттамаға қол қойылды. 
Оған сəйкес, Қытай Исфахандағы Ядролық зерт-
теу орталығына ғылыми-зерттеу жұмыстарын 
жүзеге асыруға бағытталған ядролық 
қондырғылар мен құрал-жабдықтарды жеткізді. 
Сонымен қатар Бушерде 300 МВт қуаты бар 
екі жеңіл су реакторларын салу жөніндегі 
келісім жасалды [1, 495-б]. Алайда кейін АҚШ 
Қытайды бұл келісімнен бас тартуға мəжбүрледі. 
Ядролық зерттеу саласындағы Иранның тағы 
бір жаңа серіктесі болып Ресей табылды. 1992 
жылы жасалған «ядролық энергияны бейбіт 
мақсаттарда пайдалану туралы» келісімде 
Иранға зерттеу ядролық реакторларын жеткізу, 
бірлескен ғылыми зерттеулер жасау, техника мен 
медицина үшін изотоптар өндіру, сонымен қатар 
иран жағы үшін мамандар дайындау мəселелері 
қарастырылды.1995 жылы тамыз айында Иран 
иен Ресей арасында 2001-2011жж. Бушерде са-
лынып жатқан реактор үшін Иранға жалпы со-
масы 300 млн. долларға жететін ядролық отын 
жеткізу жөніндегі келісімге қол қойды [6, 8-11 
б.]. Ядролық энергия саласындағы Ресей-Иран 
ынтымақтастығына сараптама жасай отырып, 
бүгінгі күнге дейін бұл екі ел арасында ядролық 
өнімдердің «қауіпті» санатына жатпайтын жо-
балар ғана жүзеге асырылған деген қорытынды 
жасауға болады. Əскери мақсатта пайдала-
на алатын басқа технологиялар иран жағына 
берілмейді. Яғни ынтымақтастық Ресейдің 
ұлттық заңнамасына, Ядролық қаруды таратпау 
жөніндегі Шартқа сай Ресейдің халықаралық 
міндеттеріне жəне ядролық жеткізушілер 
тобының (экспорттық бақылау бойынша) ба-
қылау тізіміне қатаң негізделіп, жүзеге асырыла-
ды [11].

Шах кезеңіндегі Иранның ядролық қаруды 
таратпау мəселесінде жағымды бейнеге ие 

болғанымен, 1970 жылдардың ортасына таман 
АҚШ пен Израиль тарапынан Иранның уран-
ды лазерлік байыту мен плутонийды шығару 
жұмыстарына байланысты декларацияланбаған 
қызметін аңғарып қойған. 

АҚШ пен Израиль тарапынан түскен 
айыптауларға жауап ретінде Иран 1992-
1993 жылдары Атом энергиясы жөніндегі 
халықаралық агенттіктің мамандарын шақырып, 
олар қажет деп шешкен объектілерде, тіпті 
бұл объектілер ұйым мен Иран арасындағы 
келісімдерде кепілдіктер нысаны болмаса да, 
тексеріс жүргізуге рұқсат берді. 1992-1993 жыл-
дары өткен Агенттіктің сапарлары нəтижесінде 
ұйым «Иранның бейбіт ядролық бағдарламасы 
жөніндегі мəлімдемелерге қарсы еш іс-əрекет 
табылмады» деген ресми мəлімдеме жасаған бо-
латын. 

Иран ядролық қару шығарушылардың қытай 
мен пəкістандық əріптестермен ынтымақ-
тастығы жөнінде 2002 жылдың тамызында ғана 
белгілі болды. Режим оппозициясы – Иранның 
қарсыласу Ұлттық Кеңесі Натанздегі уранды 
байыту зауыты, Аракта ауыр су өндірісі зауыты 
бойынша мəліметтерді халыққа естітіп, Атом 
энергиясы жөніндегі халықаралық агенттіктің 
кезекті сапарына себепші болды. 2006 жылдың 
ақпан айында келген агенттік сарапшыла-
ры Иранның атом энергетика саласында 
«жетістіктерге» жеткенін айтып өтіп, алты қатаң 
бұзушылықты ашты: 

• 1991 жылы Қытайдан табиғи уранды эск-
порттауы (түрлі формалар мен қоспаларда – 1800 
кг);

• Импортталған шикізаттың уранды кон-
версиялаумен байланысты технологиялық 
үдерістердің сынақтан өткізуі үшін пайдалануы;

• 1999 жəне 2002 жылдары гексафторидті 
Р-1 центрифугаларын сынақтан өткізу мақ-
сатында импортталған 1,9 кг уран қолдану, 
бұл тəжірибелер кезінде байытылған уранның 
өндірілуі;

• 50 кг металл уранның экспортталуы мен 
бұл көлемнің 30 кг 1999-2000, сонымен қатар 
2002-2003 жылдары уранды лазерлік байыту 
бойынша тəжірибелерде қолдану;

• Импортталған табиғи уранды байыту 
үдерісінде қолданылатын уран фторидтерін 
өндіруде қолдану;

• Тегеран зерттеу орталығында урандық 
нысаналардан плутонийді бөліп шығару, соны-

мен қоса бұл тəжірибелер нəтижесінде ядролық 
қалдықтарды өндіру.

Осыдан басқа Иран Атом энергиясы жөнін-
дегі халықаралық агенттікте жаңа ядролық 
объектілердің құрылуы туралы ақпаратты дер 
кезінде  бермеді. Бұл мəселелер Иранның Яд-
ролық қаруды таратпау жөніндегі келісімді 
сақ тау мен агенттікпен кепілдіктер жөніндегі 
келісімді сақтауы туралы мəселені көтерді. 
2003 жылы маусым айындағы Агенттіктің 
баяндамасында Иран Агенттік алдындағы 
өз міндеттемелерін жүзеге асырған жоқ деп 
көрсетілген. Алайда Агенттік АҚШ-тың қы-
сымына қарамастан, БҰҰ ҚК Иранның ісін 
бермеуге шешім қабылдады. 2003 жылдың 19 
маусымында Агенттік Иранды толыққанды 
ынтымақтастыққа шақыратын мəлімдеме 
қабылдады. 

2003 жылы Иранның ядролық бағдарлама-
сының нығаюын болдырмау мақсатында 
Ұлыбритания, Германия мен Франция Иранға 
бейбіт мақсаттағы ядролық бағдарламаны да-
мытуда техникалық ынтымақтастықты ұсынды. 
Иран өз кезегінде Агенттікпен ымыраға келіп, 
қосымша хаттаманы іске асыруды ұсынды. 
Алайда бұл бағдарламадан еш нəтиже шықпады. 
2005 жылы Иранның билік басына келген М. Ах-
мадинеджад уранды байыту жұмыстарын қайта 
жаңғыртты. Осылайша, Ұлыбритания, Франция 
жəне Германия Иран ядролық бағдарламасы 
айналасындағы дағдарысты шешуге тырысу еш 
нəтиже бермеді. 

Қажет құжаттаманың дер кезінде өткізілмеуі, 
халықаралық тексерушілерді кіру рұқсатына 
байланысты мəселелер, қатаң риторика басқа 
державаларды Иран мəселесін Біріккен Ұлттар 
Ұйымы Қауіпсіздік кеңесінің қарауына берумен 
келісуге мəжбүрледі. 2005 жылы қыркүйекте 
Агенттік Иранның 1974 жылғы 15 мамырдан 
шыққан кепілдіктер жөніндегі келісім бойынша 
міндеттемелерін бұзғаны жөнінде мəлімдеме 
жасап, резолюцияны қабылдады. 2006 жылы 
шілде айында БҰҰ ҚК ұйым Жарғысының VII 
тарау 41-бабына сəйкес шараларды қолдануды 
қарастыратын №1696 Резолюцияны қабылдады. 
Сонда да Иран басшылығы келіспеушілігін 
танытып, соның салдарынан ҚК Тегераннан 
Агенттікпен мəселелерін шешуді жəне уранды 
байыту бойынша бағдарламаны тоқтатуды талап 
ететін тағы бірқатар резолюциялар 1696 (2006), 
1737 (2006), 1747(2007), 1803(2008), 1835 (2008) 

жəне 1929(2010) қабылдауға тура келді. Иран 
бұл резолюциялардан бас тарта отырып, БҰҰ 
мүшесі ретінде өзінің міндеттерін бұзды. Осы-
дан бастап жыл сайын дерлік Иранға қатысты 
резолюциялар қабылданып, санкциялар жылдан-
жылға қатаң болып келеді[5, 50-53 б.]. 

Иран ұлтшылдары ядролық қаруға ие болуды 
– тəуелсіздіктің, абырой мен Иранның басқа алып 
державалар мен өркениеттермен тең құ қық қа ие 
болу кепілдігі ретінде қарастырады [12].

Иранның қазіргі кезде ядролық саладағы 
ғылыми-техникалық базасы аймақтағы елдердің 
(Израильден басқа) арасында ең қуатты бо-
лып, үш негізгі ядролық орталықты құрайды: 
Тегеран университеті аясындағы Тегеран яд-
ролық ғылыми-техникалық орталық; Исфахан 
ядролық зерттеу орталығы; Караджадағы ауыл 
шаруашылық пен медицина ядролық зерттеу 
орталығы. Сонымен қоса уран кен орны – Йезд 
провинциясы мен Бушердегі АЭС-та да зерттеу 
жұмыстары жүзеге асырылады [13] . 

Атом энергиясы жөніндегі халықаралық 
агенттік баяндамаларына сүйенсек, Иран ядро -
лық бағдарламасының əскери сипатқа ие екен-
дігінің дəлелі – Иранның агенттікпен ешқа шан 
толыққанды ынтымақтастыққа түспегені [14]. 

Иран ядролық бағдарламасы айналасындағы 
дауды жаңа белеске көтерген – Атом энергиясы 
жөніндегі халықаралық агенттіктің қарашада 
жариялаған атышулы баяндамасы. 2011 жылы 
қарашаның 8-і күні Агенттік жариялаған 25 бет-
тен тұратын ресми баяндамасында Иран 2003 
жылдан бері ядролық қару жасауға бағытталған 
жұмыстар жүргізген деген қорытындыға кел-
ген еді [15]. Əсіресе 2008-2009 жылдары Иран 
ғалымдары ядролық оқтұмсық жасауға ден 
қойған. Қазір де сол жолдан тайынбай отыр. 
Тіпті компьютер арқылы жобаларын сызып, же-
расты сынақ алаңдарын да даярлаған. Осыдан 
кейін Батыс елдері Иранға қарсы санкциялар 
күшейтетінін жариялаған. Жауап ретінде Иран 
шығанақтағы мұнай қоры сақталған, əлемнің 
мұнай жеткізуінің 40%-ына тиесілі Ормуз бұ-
ғазында онкүндік əскери теңіз жаттығуларын 
өткізіп, 2012 жылдың 1 қаңтарында Тегеран «Га-
дер» жəне «Наср» атты екі зымыранды сынақтан 
өткізген болатын. Сарапшылардың айтуынша, 
«құрлық-теңіз» тобына жататын «Гадер» – 200 
шақырымдық, ал кемеге қарсы оқ ататын зымы-
рандар қатарындағы «Наср» 35 шақырымдық 
қашықтықты бағындырады. Батыс пен АҚШ 

сынақтан өткізілетін ирандық зымырандардың 
қуаты 200 шақырыммен шектелмеуі мүмкін де-
ген қауіп айтады. Иран билігі егер Батыс елдері 
Иранды мұнай секторына қарсы санкциялары-
мен қорқыта беретін болса, Ормуз бұғазын жа-
уып тастайтындығын бірнеше рет қайталады. 
«Ормұз бұғазын жабу – бір стакан су ішкеннен 
оңай» [16]. Бұл – Иран Əскери теңіз күштерінің 
қолбасшысы, адмирал Хабиболла Сайяридің 
Вашингтонға жасаған ескертуі. 

Үстіміздегі жылдың басынан бастап Атом 
энергиясы жөніндегі халықаралық агент тік 
Иранға тексерістер өткізіп, ядролық жұмыс-
тарының əскери мақсатқа бұрмалануы-бұрма-
ламауын бақылап отырады. Иран Бірік-
кен Ұлттар Ұйымының тексерушілеріне ел 
астанасының оңтүстігіндегі Парчин əскери 
нысанына баруға тыйым салды. Ислам Респу-
бликасына 2 рет барып, тексерушілер өткізуге 
талпынған келіссөздер ешқандай нəтиже берген 
жоқ. 29 ақпан күні Агенттік спутник арқылы 
жасалған суреттерден Парчиндегі ядролық 
объектіде «белсенді іс-əрекет» жүзеге асырылып 
жатыр деген мəлімдеме жасап, Иран билігінен 
тексерушілерді осы ядролық объектіге кіргізуді 
талап етеді. Бұл мəселе Вена қаласында 5-9 
наурыз аралығында өткен АҚХА Басқарушы 
кеңесінің маусымдық отырысында талқыланған. 
Атом энергиясы жөніндегі халықаралық 
агенттіктегі Иранның өкілі Тегеранның Агент-
тікпен ынтымақтастықты жалғастыруға əзірлігін 
қуаттап, істің шеңбері мен тиісті шаралары 
туралы келісілгеннен кейін Агенттік инспек-
торларына Парчин нысанын аралауға рұқсат 
етіледі деді [17]. Сонымен қатар Иран ядролық 
бағдарламасын талқыға салу мақсатында 
14 сəуір күні Түркия астанасы Стамбулда, 
мамырдың 23-24 күні аралығында алтылық пен 
Иран арасында келіссөздер жүргізілді. Алайда 
бұл келіссөздер мəселені шешуде айтарлықтай 
ілгерілеуге əкелмеді. 

Бүгінде Иран «ядролық табалдырыққа» 
тіреліп, одан аттап өту немесе шегінуіне 
жаһандық пен аймақтық сыртқы факторлар 
шешуші рөлге ие болып отыр. Иранның атом 
энергетикасы саласындағы мақсаты – болжам 
бойынша, «бесминуттық дайындыққа» қол 
жеткізу. Яғни Тегеран ресми түрде келісімді 
бұзбай, уранды байытуда өз мүмкіндіктерін 
ең жоғарғы деңгейге жеткізуге тырысады. 
Бұл Иранға Батысқа қарсы күштер балансын 
ұстап тұруға, сонымен бірге мəселенің ушығуы 

жағдайында – қысқа мерзімде ядролық қаруды 
жасауға мүмкіндік береді. Қалай болғанда да, 
Иран ядролық бағдарламасының айналасындағы 
жағдай қайшылықтарды одан əрі тереңдетіп, 
бүгінгі жағдайда мəселелер ядролық қаруды та-
ратпау тəртібі шеңберінде дипломатиялық жол-
мен шешілуі қиынға соғатыны айқын. 

В данной статье рассматривается история развития ядерной программы Ирана, выявлены ее особенности на различных 

In this article the history of development of Iran’s nuclear programme is considered, its features at various stages are revealed. 

